
Umsögn Bandalags íslenskra listamanna um frumvarp til breytinga á höfundalögum (54. gr.) 

Bandalag íslenskra listamanna veitir hér með umsögn um frumvarp til laga um breytingu á 
höfundalögum nr. 73/1972, þar sem lagt er til að við 54. gr. laganna bætist ný málsgrein um að 
refsing fyrir stórfelld eða ítrekuð brot gegn höfundalögum geti orðið allt að sex ára fangelsi, í stað 
tveggja ára samkvæmt gildandi lögum. 

Bandalag íslenskra listamanna styður frumvarpið. Höfundaréttur er grundvallarforsenda þess að 
listafólk og aðrir rétthafar geti notið sanngjarnrar greiðslu fyrir sköpun sína og starf. Á undanförnum 
árum hefur orðið veruleg aukning í ólögmætri dreifingu og streymi höfundaréttarvarins efnis, meðal 
annars í gegnum svokallað IP-sjónvarp og Plex-myndþjóna. Slík starfsemi getur verið umfangsmikil og 
skipulögð og veldur verulegu tekjutapi fyrir höfunda, flytjendur og aðra rétthafa. Að mati BÍL er því 
mikilvægt að löggjöfin endurspegli alvarleika stórfelldra og ítrekaðra brota og styrki viðbrögð 
stjórnvalda við slíkri starfsemi. 

Nú þegar hugverk og höfundavarið efni eru orðin meðal helstu verðmæta og tekjustofna í alþjóðlegu 
hagkerfi er mikilvægt að hið opinbera hafi skýra stefnu um vernd og nýtingu þessarar auðlindar. BÍL 
hefur í því samhengi kallað eftir markvissri opinberri stefnu í málaflokknum og jafnframt bent á 
mikilvægi þess að Ísland innleiði tilskipun Evrópusambandsins um stafrænan innri markað, Digital 
Single Market (DSM), sem samþykkt var árið 2019. Innleiðingarfrestur tilskipunarinnar rann út í 
aðildarríkjum Evrópusambandsins í júní 2021 og hafa öll nágrannalönd Íslands þegar lokið þeirri 
vinnu og fært ákvæði hennar inn í sína löggjöf. BÍL fagnar því að málefni sem snerta styrkingu 
höfundaréttar séu nú til umfjöllunar á þingmálaskrá. 

Að framangreindu virtu styður Bandalag íslenskra listamanna frumvarpið. 

Fyrir hönd stjórnar BÍL 
 

 

Jóna Hlíf Halldórsdóttir, forseti Bandalags íslenskra myndlistarmanna. 


